
						위키문헌 ― 우리 모두의 도서관.

					

					


					
					
					이 페이지는 교정 작업을 거쳤습니다
患候添加不得 臨殿御寢所扶宫人坐隔簾而見

之及見嬪容儀整暇德性溫粹不覺捲簾而近前撫

愛之及還第家人上下舉皆奔遑嬪晏然若不知也

三揀前日夕奴僕皆告辭而亦不之省家人意謂未

諳不復還私第矣已而在母夫人傍而言曰貞洞大

家祠宇安得更拜以此推之非不知也器量沈深若

不可測而然也宫中古事三揀禮畢後宮人左右環

侍加盛粧備禮服又詰以難對之語作為覘驗之端

探試百方雖嫻於宮制者鮮不失措嬪終不露辭色

亦不自矜尊左右莫得以窺其際 慈殿 慈宮大



加稱道及向 殿官拜禮訖又 命賜飯饌溫雅閒

靚不見羞澁之色進退周旋但有敬慎之容是日儀

節甚繁而輒皆鑿鑿中禮老官人以為罕見云及就

别宫本家婢奚皆不得使令所與處者惟宮人而已

宮人輩謂當齟齬難親及其給使也雖不與之語而

接遇之際恩愛甚摯時甚熱曉漏纔撤必盥漱整容

終日端坐不見其疲倚時侍御以為始至而然矣至

于臨終毫釐無差在别宫接私親也别席端坐罕接

言語而克自謙畏情禮俱至逮入闕御下有度而謙

恭自持見老宫人雖病不卧卧必起坐雖年幼宫奚



未嘗待以褻慢之容然已有所執而固是也則老宮

人雖百般强請未或屈意從之語至煩聒則輒斂容

不為之答老宮人不覺惶汗而退近者宮中綱紀乖

亂舊法掃地者久矣自嬪入闕未嘗頻與宮人語自

有觀感而化者數月之內轉相傳道戒以莫或見過

於嬪教化大行嬪善處嫌疑之際凡屬貳尊之事壓

尊之地雖不見於色辭而小心翼翼如執玉奉盈古

人所謂涉春水蹈虎尾未足瑜其憂懼之容嬪嘗以

此雖不言心常隐痛于中鮮或開顏笑語 慈宮每

揮淚道予嬪性本謙挹而又以此等事為大戒宮中




日用大小事未嘗自專自昨夏飲食衣服之節 慈

殿使嬪預典之嬪絕意不欲當之 慈宫多般勸諭

嬪雖不敢以言語强辭而終亦不經意予時或以内

務有所指揮或繁絮猝難領會而嬪不更請其故予

以為不知試令任之則所舉行無不當焉予怪之問

諸老宮人以為中饋之事終不自居而上所言者雖

許多難知之事一不聽瑩但以上意傳及宮人云云

嬪意盖以 慈殿 慈宮之命雖不敢辭避亦不欲

專之而予有言則但欲承聞傳及而己也嬪常端坐

一室自晝至夜未嘗離坐大廈廣室視之蔑如也不

